
DARIPADA : PUAN NOORITA BINTI SUAL [ TENOM ]  

 

SOALAN NO. 345 

 

PUAN NOORITA BINTI SUAL [ TENOM ] minta MENTERI KEWANGAN 

menyatakan bilakah Kerajaan bercadang untuk menyediakan 

perkhidmatan bank seperti Bank Simpanan Nasional (BSN) di daerah 

Kecil Kemabong memandangkan penduduk di daerah ini semakin ramai 

dan amat memerlukan perkhidmatan tersebut. 

 
 

JAWAPAN 

 

Yang di-Pertua, 

1. Untuk makluman Ahli Yang Berhormat, terdapat sebuah cawangan 

Bank Simpanan Nasional (BSN) dan Alliance Bank Malaysia Berhad 

masing-masing di DUN Kemabong, Sabah pada masa ini. Selain itu, 

terdapat tujuh ejen BSN dan satu ejen Bank Pertanian Malaysia Berhad 

(Agrobank) yang turut menyediakan perkhidmatan kewangan di sekitar 

kawasan tersebut. Melalui ejen bank, penduduk di DUN Kemabong boleh 

mendapatkan akses kepada perkhidmatan perbankan asas seperti 

deposit dan pengeluaran wang, pembayaran bil dan pembukaan akaun 

(ejen BSN sahaja). 

2. Keputusan bagi penubuhan sesebuah cawangan terletak di bawah 

bidang kuasa pihak pengurusan institusi kewangan masing-masing. 

Institusi kewangan, termasuk institusi bank berkaitan Kerajaan seperti 

BSN secara umumnya mengambil kira beberapa faktor dalam membuat 

penilaian dan keputusan penubuhan cawangan di sesuatu tempat. 

Antaranya ialah jumlah penduduk serta kadar permintaan dan 

penggunaan perkhidmatan kewangan semasa di pusat akses 

perkhidmatan (seperti ejen bank, mesin ATM) dan prestasi cawangan 

berdekatan sedia ada yang perlu mencapai tahap yang telah ditentukan 

oleh sesebuah institusi kewangan. Selain itu, potensi cawangan bank 

untuk menjana pulangan yang memadai modal dibelanjakan turut perlu 

diambil kira bagi memastikan ia dapat kekal beroperasi setelah 

ditubuhkan dan daya mampan institusi kewangan dapat terus dipelihara 

dalam jangka masa panjang. Kemungkinan pembukaan cawangan 

adalah lebih tinggi pada masa hadapan jika faktor-faktor ini meningkat. 

Sekian, terima kasih. 

 


